MINUTI 

KAMRA TAD-DEPUTATI

IT-TNAX-IL PARLAMENT

KUMITAT PERMANENTI DWAR L-AFFARIJIET EKONOMIĊI U FINANZJARJI
LAQGĦA NRU. 16
It-Tnejn, 9 ta’ Novembru 2015
Il-Kumitat Permanenti dwar l-Affarijiet Ekonomiċi u Finanzjarji u l-Kumitat Permanenti dwar l-Affarijiet Barranin u Ewropej iltaqa’ fil‑Kamra tal-Kumitati fil-Parlament, il-Belt Valletta, fis-2:14pm.
L-Onor. Silvio Schembri, President tal-Kumitat, ippreseda.

PREŻENTI:  L-Onor. Silvio Schembri u l-Onor. Kristy Debono. 
Peress li din kienet laqgħa konġunta mal-Kumitat Permanenti dwar l-Affarijiet Barranin u Ewropej, preżenti wkoll kien hemm l-Onor. Tonio Fenech, l-Onor. Charles Mangion (sostitut), l-Onor. Deborah Schembri (sostitut), l-Onor. Godfrey Farrugia (sostitut) u l-Onor. Anthony Agius Decelis (sostitut).  
Preżenti wkoll kien hemm Dr Miriam Dalli Membru tal-Parlament Ewropew.
LAQGĦA MAL-VIĊI PRESIDENT TAL-KUMMISSJONI MAROŠ ŠEFČOVIČ, RESPONSABBLI MILL-ENERGY UNION
Il-Viċi President tal-Kummissjoni, Maros Šefčovič, responsabbli mill-Energy Union, kien akkumpanjat mis-Sur Bernd Biervert u s-Sinj. Nina Gareis, membri tal-cabinet tiegħu, u mis-Sinj. Diane Spiteri, Aġent Kap tar-Rappreżentanza tal-Kummissjoni f’Malta. 
Wara introduzzjoni mill-Onor. Silvio Schembri fejn aċċenna kemm is-settur tal-enerġija kien għoli fuq l-aġenda kemm ta’ pajjiżna kif ukoll tal-Unjoni Ewropea, il-Viċi President Šefčovič għamel id-diskors tiegħu li minnu, fost affarijiet oħra, ħarġu l-punti li ġejjin:-

i. kienet ilha tinħass il-ħtieġa ta’ politika Ewropea koordinata biex tgħaqqad id-diversi aspetti marbuta mal-enerġija, fosthom, is-sigurtà fil-provvista u l-prezz tal-enerġija u t-tibdil fil-klima, u kien għalhekk li l-Kummissjoni Junker inkludiet portafoll apposta dwar l-Energy Union;
ii. id-diversi Stati Membri kienu qegħdin jiffaċċjaw sfidi diversi, pereżempju, dawk tan-nofsinhar kellhom l-isfida tal-konnettività (interconnection) filwaqt li dawk tal-lvant kellhom problema ta’ inċertzza fil-provvista;

iii. fis-suq tal-enerġija l-Unjoni Ewropea min-naħa kellha prezzijiet wholesale tajbin u min-naħa oħra kellha prezzijiet kemxejn għoljin għall-konsumatur minħabba taxxi u spejjeż marbuta ma’ distribuzzjoni; 
iv. fil-ġimgħat li kien imiss kien se jiġi adottat il-proġett ta’ Malta għall-pipeline tal-gas ma’ Sqallija li, meta wieħed iqis li normalment proġett simili kien jieħu bejn 7 u 10 snin, allura wieħed jinduna li f’każi bħal dawn il-proċess sar jimxi b’ċertu ħeffa;

v. il-potenzjal ta’ link bejn it-Tuneżija, Malta u l-Italja fi proġett ta’ enerġija solari;

vi. il-Presidenza ta’ Malta tal-Unjoni Ewropea fl-ewwel nofs tal-2017 kienet se taħbat f’nofs it-terminu tal-Kummissjoni Junker u allura fi stadju importanti sabiex fuq l-aġenda jitressqu proposti konnessi mal-Energy Union sabiex jew jiġi reġistrat progress tajjeb fuqhom jew inkella jiġu saħansitra konklużi;  

vii. is-suċċess tal-Energy Union kien se jitkejjel mill-effett li din ikollha fuq il-provvista u l-prezzijiet għall-konsumatur u fuq it-tkabbir ekonomiku; u
viii.  ittieħdu u kienu qegħdin jittieħdu diversi inizjattivi, fosthom: 
a) ir-riforma tal-Emissions Trading System;

b) kampanja dwar l-użu effiċjenti tal-enerġija kif ukoll dwar metodi aħjar kif nikkontrollaw it-temperatura fil-binjiet;
c) miżuri sabiex jinkoraġġixxu li l-konsumatur stess jiġġenera l-enerġija u anke li jkun jista’ jaqbleb minn provditur għall-ieħor kif jaqbillu; 

d) ir-riforma fis-suq tal-elettriku u l-ħruġ tad-direttiva dwar il-gas;

e) il-twaqqif tal-Agency for the Cooperation of Energy Regulators (ACER) sabiex ittejjeb l-integrazzjoni u l-armonizzazzjoni tal-qafas regolatorju; 

f) it-tnaqqis fil-kontenut tal-karbonju fil-produzzjoni tal-enerġija, speċjalment fit-trasport, sabiex tintlaħaq il-mira tal-Unjoni Ewropea li sal-2050 jiġi eliminat l-użu tal-karbonju fis-settur tal-enerġija;

g) il-ħsieb li l-Istati Membri jibda jkollhom National Draft Energy and Climate Plan; u
h) l-investiment fir-riċerka u l-innovazzjoni fis-settur tal-enerġija sabiex l-Unjoni Ewropea tkun kompetittiva fis-suq internazzjonali.

Wara kien hemm diskussjoni.

Fit-3 pm il-Kumitat aġġorna għal data u b’aġenda li kellhom jiġu komunikati aktar tard.

